
Lënda: Rekomandohet “Fillimi i hetimit të procedimit penal ndaj punonjësve të 

Policisë së Shtetit të FNSH-së, për veprën penale “Kryerja e veprimeve 

arbitrare”, parashikuar nga nenet 250 e 25 të Kodit Penal, me pasoja  në 

dëmtimin e shëndetit të shtetasit A.K.”. 

 

 

 

 

PROKURORISË PRANË GJYKATËS SË SHKALLËS SË PARË 

Znj. Elisabeta YMERI 

 

 

 

                  Tiranë 

 

 

E nderuar Znj. YMERI 

 

Avokati i Popullit ka filluar me iniciativë rastin që lidhet me monitorimin e protestës së 

organizuar nga subjekti Partia Demokratike, më datë 13 Prill 2019, në Bulevardin 

“Dëshmorët e Kombit” dhe tek sheshi para Parlamentit.  

 

Mbi këtë bazë, është urdhëruar kryerja një hetimi të pavarur administrativ, i cili ka 

konsistuar në marrjen e deklarimeve të shtetasit A. K., kërkesën për kryerjen e ekspertimit 

mjekoligjor drejtuar Institutit të Mjekësisë Ligjore, dhe shkresave “kërkesë për 

informacion” drejtuar Drejtorisë Vendore të Policisë dhe Prokurorisë pranë Gjykatës së 

Shkallës së Parë Tiranë. 

 

Avokati i Popullit ka shprehur shqetësimin për qasjen ndaj protestuesve nga Policia e 

Shtetit, edhe pse kemi kërkuar në mënyrë të përsëritur që organet e policisë të garantojnë 

me të gjitha mënyrat që qytetarët të shprehin pakënaqësitë e tyre në mënyrë paqësore, të 

pashqetësuar  e të pa vënë nën presion të çdo lloji.  

 

mailto:ap@avokatipopullit.gov.al
http://www.avokatipopullit.gov.al/


2 

 

Është konstatuar nga ana jonë shkelja e së drejtës të shtetasve për mos cenimin e 

integritetit fizik dhe të trajtimit me dinjitet, për shkak të mungesës së sjelljes korrekte dhe 

etike nga ana e punonjësve të policisë, të fyerjes apo edhe të ushtrimit të forcës fizike ndaj 

personave të ndryshëm. 

 

    Veprimet e kryera 

 

Intervistimi dhe marrja e deklarimeve të shtetasit A. K. është realizuar në repartin e 

urgjencës së Spitalit të Traumës Tiranë, transportuar nga familjarët e tij, pasi ka dalë nga  

mjediset e Komisariatit të Policisë nr.6.  

 

Në deklarimet e tij, ankuesi A. K. ka shpjeguar se, ka qenë pjesëmarrës në protestën e 

organizuar më datë 13.04.2019, në Bulevardin “Dëshmorët e Kombit” dhe tek sheshi para 

Parlamentit, duke mbajtur në duar një flamur kombëtar. Sipas z. K., rreth orës 20.00 të 

kësaj date, ndërsa protestuesit ishin tërhequr si pasojë e gazit lotsjellës të përdorur nga 

policia, ai ndodhej me flamur në dorë tek trotuari para ndërtesës së Parlamentit në drejtim 

të qëndrës së biznesit “Toptani”. Në këto momente ka parë se është rrethuar nga 10-15 

punonjës policie të FNSH-së, të cilët fillimisht i kanë hedhur sprait në fytyrë dhe mandej 

e kanë tërhequr zvarrë për 30-40 metra duke e qëlluar në pjesë të ndryshme të trupit, me 

grushte, shqelma e shkopinj gome. Ankuesi A. K. pretendon gjithashtu se, punonjësit e 

policisë kanë përdorur dhe fjalë ofenduese ndaj tij, sa i përket dhe origjinës nga Tropoja. 

Më pas, kanë ardhur punonjësit e policisë të repartit “Shqiponja” të cilët i kanë marrë 

gjeneralitetet dhe  e kanë shoqëruar në Drejtorinë Vendore të Policisë Tiranë, ndërsa në 

orët e para të mengjesit të datës 14.04.2019, e kanë dërguar në Komisariatin e Policisë 

nr.6 Tiranë, ku i janë marrë deklarime dhe mandej e kanë lënë të lirë. 

 

Mbi këtë shqetësim më datë 18.04.2019, me shkresën nr.K2/I-19-4 i kemi kërkuar 

informacion Drejtorisë Vendore të Policisë Tiranë, duke theksuar dhe pretendimet e 

ankuesit A. K. për dhunën e ushtruar nga punonjësit e policisë.  

 

Në përgjigjen drejtuar Institucionit të Avokatit të Popullit Drejtoria Vendore e Policisë 

Tiranë, me shkresën nr.3880/1, datë 10.04.2019 sqaron faktin se shtetasi A. K. është 

shoqëruar pas ngjarjes në Komisariatin e Policisë nr.1, i cili ka referuar materialet 

hetimore proceduriale organit të Prokurorisë, për veprat penale të parashikuara nga nenet 

236/2, 237 dhe 274 të Kodit Penal, pa dhënë sqarimet e nevojshme dhe duke anashkaluar 

dhunën e pretenduar nga punonjësit e policisë ndaj këtij protestuesi. 

 

Ndërsa Prokuroria pranë Gjykatës së Shkallës së Parë Tiranë, me shkresën nr. 6105/1 datë 

28.05.2019, informon Institucionion e Avokatit të Popullit se, ka rregjistruar procedimin 

penal nr.2906, ndaj 37 personave pjesëmarrës në protestën e datës 13.04.2019, duke filluar 

nga shtetasi A. G. etj, për veprën penale “Kundërshtim i punonjësit të policisë së rendit 

publik”, parashikuar nga neni 236/1 i Kodit Penal dhe për shtetasin H. T. për veprën 

penale “Shkatërrimi i pronës me zjarr”, parashikuar nga nenet 151/1 dhe 25 të Kodit 

Penal. 

 

Sa i përket shtetasit A. K., sqarohemi se: “në aktet e ardhura nga ana e Komisariatit të 

Policisë nr.1 Tiranë, që kanë të bëjnë me regjistrimin e procedimit penal nr.2906 të vitit 

2019, nuk evidentohen veprime hetimore të kryera me shtetasin A. K.”.  

Pas kërkesës sonë për kryerjen e ekspertimit mjekoligjor të shtetasit A. K., Instituti i 

Mjekësisë Ligjore Tiranë, ka dërguar aktin e ekspertimit mjekoligjor nr.352, datë 

16.04.2019, në konkluzionet e të cilit thuhet : 

 

1.   Në trupin e shtetasit A. K. u konstatua ekimozë ngjyrë mavi në kapakun e sipërm të 

syrit të djathtë  dhe dërmishtje në ngjyrë disi mavi në anën e djathtë të nofullës së poshtme, 

me trajtë të çrregullt dhe përmasa 2X2 cm. Një ekimozë me përmasa 2XC1cm konstatohet 

në pulpën e majtë .  

2.   Këto dëmtime janë shkaktuar me mjet të fortë mbretës. 

3.  Dëmtimet e mësipërme  hyjnë në kategorinë e atyre dëmtimevetë cilat kanë sjellë për 

pasojë humbjen e përkohshme të aftësisë për punë në masën deri në 9 (nëntë) ditë. 

 
Parë në tërësi veprimet e kryera nga punonjësit e policisë  të FNSH-së Tiranë, vlerësojmë 

se ato janë të parregullta dhe bien ndesh me dispozitat përkatëse ligjore dhe nënligjore të 

cilat normojnë veprimtarinë e punonjësve të Policisë së Shtetit. 

 

Konkretisht , në nenin 105 të ligjit nr.108/2014 “Për Policinë e Shtetit” thuhet:  

 

“Etika e Policisë së Shtetit përmban parimet dhe normat që rregullojnë raportet e sjelljes, 

qëndrimit, plotësimit të detyrave dhe komunikimit të punonjësit të Policisë për të vepruar 

në përputhje me ligjin, me standartet më të larta profesionale në mënyrë të drejtë, të 

paanshme dhe në respektim të dinjitetit njerëzor të të drejtave dhe lirive themelore të 

njeriut”. 

 

Ndërsa, në nenin 133 pika 1 të tij parashikohet se: 

 

 “Punonjësi i Policisë përdor forcën për të përmbushur detyrën vetëm kur kjo është e 

nevojshme dhe vetëm nëse të gjitha masat e tjera janë të pasuksesshme apo të 

pamundura”. 

 

Me këto veprime punonjësit e policisë janë përgjegjës sipas nenit 211 të “Rregullores së 

Policisë së Shtetit”, miratuar me Vendimin e Këshillit të Ministrave nr.750 datë 

16.09.2015, ku thuhet:  

“Punonjësi është përgjegjës për përdorim të paligjshëm dhe të paarsyeshëm të forcës, 

nëse:  

1.Përdor forcën në intesitet dhe kohë, mbi masën që është e domosdoshme për të arritur 

objektivin legjitim dhe të ligjshëm të Policisë”……. 

 

Përdorimi i fjalëve fyese nga punonjësit e policisë përbën shkelje të sjelljes dhe etikës në 

kryerjen e detyrës, e cila bie ndesh me nenin 94 të ligjit “Për Policinë e Shtetit”, ku thuhet: 

“Punonjësi i Policisë është i detyruar të respektojë rregullat e sjelljes dhe etikës gjatë 

përmbushjes së detyrave”.  

 

Këto veprime bien ndesh edhe me Misionin e Policisë së Shtetit, që është ruajtja e rendit 

dhe sigurisë publike në përputhje me ligjin dhe duke respektuar të drejtat dhe liritë e 

njeriut. 

 

Po ashtu, ushtrimi i dhunës fizike ndaj shtetasit A. K., përbën kryerje të veprimeve 

arbitrare nga punonjësit e policisë së FNSH-së, duke konsumuar elementë  të veprës 

penale “Kryerja e veprimeve arbitrare”, parashikuar nga neni 250 i Kodit Penal. Kryerja 

e këtyre veprimeve gjatë ushtrimit të detyrës i kapërcen kompetencat dhe si e tillë është e 

kundërligjshme me pasoja në shëndetin e qytetarëve dhe cenimin e dinjitetit njerëzor.   

 

Objekti i veprës penale të mësipërme është marrëdhënia juridike e vendosur për të 

rregulluar veprimtarinë e rregullt shtetërore ose shërbimin publik që kanë të bëjë me 

respektimin e lirive të shtetasve, të mbrojtura posaçërisht me legjislacionin penal nga 

veprimet ose mosveprimet kriminale. 

 

   Baza për fillimin e procedimit penal 

 

1. Procesverbali i marrjes së deklarimeve të ankuesit A. K. datë 14.04.2019. 

2. Kërkesa për kryerjen e ekspertimit mjekoligjor datë 15.04.2019. 

2. Akti i ekspertimit mjeko ligjor nr.352 datë 16.04.2019. 

4. 5 (pesë) fotografi të shtetasit A. K. të datës 14 Prill 2019. (gjeni bashkëlidhur 

dokumentet) 

 

Për zhvillimin e një hetimi të gjithanshëm dhe objektiv, do të sugjeronimin që organi 

procedues duhet të kryejë dhe veprime të tjera hetimore të cilat konsistojnë në: 

 

a. Indentifikimin e punonjësve të policisë së FNSH-së, të cilët kanë ushtruar dhunë 

fizike, përdorur fjalë fyese dhe denigruese ndaj shtetasit A. K., e më pas sqarimin 

e pozitës së tyre proceduriale në procedimin penal. 

 

b. Marrjen dhe administrimin si provë materiale të kasetave filmike që ndodhen tek 

ndërtesa e Parlamentit apo bizneseve të ndryshme që ushtrojnë aktivitetin e tyre 

privat përreth asaj zone, për të sqaruar dhe konfirmuar pretendimet e të dëmtuarit 

A. K. për sjelljen dhe ushtrimin e dhunës fizike nga punonjësit  e Policisë së Shtetit 

ndaj tij.  

   

Për sa më sipër  dhe bazuar në nenin 63, pika 3 të Kushtetutës së Republikës të Shqipërisë  

ku thuhet: “Avokati i Popullit ka të drejtë të bëjë rekomandime  dhe të propozojë masa 

kur vëren shkelje të drejtave të njeriut nga administrata publike” dhe në bazë të nenit 21 

gërma “ç” të ligjit nr.8454 datë 04.02.1999, “Për Avokatin e Popullit” me ndryshimet 

përkatëse ku thuhet: “Avokati i Popullit pas përfundimit të hetimit, i rekomandon 

Prokurorisë të fillojë hetimet në qoftë se vëren  se është konsumuar figura e një vepre 

penale, ose të rifillojë hetimet e pushuara ose të pezulluara”. 

 

 

   R E K O M A N D O J M Ë  

 

 

“Fillimin e hetimit, ndaj punonjësve të Policisë së Shtetit të FNSH-së, për veprën penale 

“Kryerja e veprimeve arbitrare” parashikuar nga nenet 250 e 25 të Kodit Penal me 

pasoja  në dëmtimin e shëndetit të shtetasit A. K.”. 

 

 

 

Për qendrimin që do të mbani dhe masat që do të merrni në zbatim të këtij Rekomandimi, 

lutemi na njoftoni brenda afatit ligjor prej 30 ditësh, e parashikuar në nenin 22 të ligjit 

“Për Avokatin e Popullit”. 

Duke besuar në mirëkuptimin Tuaj. 

 

 

               K O M I S IO N E R I 
 

 

                 Ermonela   RUSPI 

 

 

       

 

 

 

 

 

 

 

 


